Maandag

Jes. 44: 20 — 23; Eseg. 36: 24 — 30; Gal. 5: 16 — 26. Teks Gal 5: 25 Ons lewe deur
die Gees; laat ons ook wandel deur die Gees. Tema: "God skep in ons die vrug van
die Gees deur met ons as God in sy liefde te wandel." Die Woord van God maak 'n
baie duidelike onderskeid tussen die praktyke van die sondige natuur van die mens
en die vrug van die Heilige Gees in gelowiges. Galasiérs 5 wys hierdie verskil
duidelik uit. Die praktyke van die sondige natuur is: onsedelikheid, onreinheid,
losbandigheid, afgodsdiens, towery, vyandskap, haat, nhaywer, woede, rusies,
verdeeldheid, skeuring, afguns, dronkenskap, uitspattigheid en al dergelike dinge.
Die vrug van die Heilige Gees in gelowiges is liefde, vreugde, vrede, geduld,
vriendelikheid, goedhartigheid, getrouheid, nederigheid en selfbeheersing. Hierdie
duidelike onderskeid tussen deugde en ondeugde bestaan egter nie in die gewone
alledaagse lewe nie. Ongelowiges vat hierdie verskil tussen deugde en ondeugde
weg met hulle verdraaide opvattings. Jes. 44: 20 en Rom. 1:28 wys dat hulle soort
"deugde" is niks anders as verdraaide opvattings nie, dit is, verdraaide "deugde" !
Hoe lyk hierdie verdraaide deugde van mense? Verdraaide deugde is ondeugde wat
deugde gemaak word deur die onderskeid tussen deugde en ondeugde weg te vat
en ondeugde en deugdes een en dieselfde saak te maak. Hulle maak deugde en
ondeugde een en dieselfde gesindheid en houding! Dan klink hulle nuwe verdraaide
"deugde" so: liefdevolle losbandigheid en onreinheid; vreugdevolle vyandskap;
vredevolle haat; vriendelike woede; goedhartige verdeeldheid en skeuring; nederige
hoogmoed, hooghartigheid en verwaandheid; selfbeheersde dronkenskap; getroue
afgodsdiens; geduldige hardvogtigheid. Preek beskikbaar op Google by
ngkerklevubu.co.za Ds Petrus.

Dinsdag

Jes. 44: 20 — 23; Eseqg. 36: 24 — 30; Gal. 5: 16 — 26. Teks Gal 5: 25 Ons lewe deur
die Gees; laat ons ook wandel deur die Gees. Tema: "God skep in ons die vrug van
die Gees deur met ons as God in sy liefde te wandel." In die eerste Christelike
gemeentes het, na Paulus se evangelie verkondiging, die opvatting geleef dat Jesus
gekom het om vir mense “geestelike goed” te gee waarmee hulle hul eie geestelike
lewe kon gaan leef. Hierdie magshouding het gemaak dat hulle hul geestelike lewe
begin met die “geestelike goed” wat Jesus gee, en daarna hul eie geestelike lewe
self wou gaan leef het. (Gal. 3: 3) Hulle het die wandel met God verander na 'n
geestelike staptog! Daarom is die Griekse woord “wandel” die belangrike woord in
Gal. 5 verse 16 en 25. Ons lewe met God is nie ons staptog nie, dis God se wandel
met ons! Daar is 'n groot verskil tussen 'n staptog en 'n wandeling. 'n Staptog is 'n
kraglopie! Dit is 'n uitdaging waarin ek my fiksheid en uithouvermoé bewys. Daarom
is die toerusting vir 'n staptog goed wat ek nodig het om vir my krag te gee en wat ek
met my moet saamdra en moet gebruik. Ek weet waarheen ek stap, ek het 'n kaart
vir my doelwitte en ek loop met die motivering om my doelwitte te bereik. Dit is hoe 'n
kraglopie werk! Wandel is nie n kraglopie nie. Dit is om saam met 'n geliefde te loop -
net om saam te wees en saam te loop. Een van die katkisante in Levubu het dit op 'n
besondere wyse verwoord en gesé: “Met wandel weet jy nie waarheen jy gaan en



waar jy gaan uitkom nie.” Want dit is nie waaroor dit gaan nie. Dit gaan in saamloop
om saam te wees. Die lewe wat die Here vir ons skep, is 'n wandeling in sy liefde, 'n
lewe saam met Hom in sy liefde. Jesus gee nie “geestelike goed” wat ons krag is vir
ons geestelike staptogte nie! Preek beskikbaar op Google by ngkerklevubu.co.za Ds.
Petrus.

Woensdag

Jes. 44: 20 — 23; Eseg. 36: 24 — 30; Gal. 5: 16 — 26. Teks Gal 5: 25 Ons lewe deur
die Gees; laat ons ook wandel deur die Gees. Tema: "God skep in ons die vrug van
die Gees deur met ons as God in sy liefde te wandel." Die belangrike ontdekking wat
ons moet maak in Gal. 5 is: watter Gees is hierdie Gees met wie ons wandel en wat
hierdie lewensverbintenisse en lewenshoudings binne in ons skep. Watter Gees is
die Gees van die vrug van die Gees? Die antwoord is dat hierdie Gees die Gees van
die verbondsonderneming van God in Esegiél 36 verse 24 — 30 is. In hierdie belofte
onderneem God om:

1. Om ons as gelowiges uit alle volke bymekaar te maak en deel van sy kerk te
maak;

2. Om ons van al ons onreinheid en afgodery te bevry;

3. om ons kliphart te verwyder;

4. om ons 'n nuwe hart te gee;

5. om sy Gees in ons te gee wat sal maak dat ons sy gebooie gehoorsaam.

6. dat Hy God met ons sal wees en ons sy kinders met Hom sal wees.

Die Gees met wie ons wandel en die Gees wat ons vrug laat dra, is die Gees wat
God ons gee om deel te wees van al hierdie ondernemings wat God vir en in ons
waarmaak volgens Eseg. 36. In hierdie onderneming sé die Here Hy sal ons kliphart
uithaal en Hy sal ons 'n nuwe hart gee, 'n hart waarin sy Gees sal wees om ons sy
gebooie te laat gehoorsaam. Daarom moet ons hierdie verband en eenheid tussen
Esegiél 36 en Galasiérs 5 ontdek! Die kliphart wat die Here sal uithaal is:
onsedelikheid, onreinheid, losbandigheid, afgodsdiens, towery, vyandskap, haat,
naywer, woede, rusies, verdeeldheid, skeuring, afguns, dronkenskap, uitspattigheid
en al dergelike dinge. Die nuwe hart wat die Here ons gee is 'n hart met liefde,
vreugde, vrede, geduld, vriendelikheid, goedhartigheid, getrouheid, nederigheid en
selfbeheersing. Preek beskikbaar op Google by ngkerklevubu.co.za Ds. Petrus

Donderdag

Jes. 44: 20 — 23; Eseg. 36: 24 — 30; Gal. 5: 16 — 26. Teks Gal 5: 25 Ons lewe deur
die Gees; laat ons ook wandel deur die Gees. Tema: "God skep in ons die vrug van
die Gees deur met ons as God in sy liefde te wandel." Paulus stel hoe ons wandel
deur die Gees in Gal. 2:20: “Die lewe wat ek nou nog hier lewe, leef ek in die geloof
in die Seun van God wat sy liefde vir my bewys het deur sy lewe vir my af te I&.” Ons
geloof in Christus is die vertroue waarin ons in God se liefde met God saamleef! Dit
is nie 'n geloof waarmee ons goed van God kry vir ons staptogte nie. Dit is nie 'nlewe
waar God geestelike goed vir my gee dat ek met my eie geestelike lewe kan
aangaan nie. Die wandel met God ontsluit die hele lewe saam met God! Deur



Christus is God ons BARMHARTIG sodat ons saam met God in sy barmhartigheid
wandel, saam met Hom as ons barmhartige Vader leef! Deur Christus is God ons
GENADIG sodat ons saam met God in sy genade wandel, saam met Hom as ons
genadige Vader leef! Deur Christus is God vir ons GOED sodat ons saam met God
in sy goedheid wandel, saam met Hom as ons goeie Vader leef! Deur Christus is
God met ons LANKMOEDIG sodat ons met God in sy lankmoedigheid wandel, saam
met Hom as ons lankmoedige Vader leef! Deur Christus het God ons LIEF , sodat
ons met God in sy liefde wandel, saam met Hom as ons liefdevolle Vader leef. Wie
s6 in die geloof met God wandel, in hulle skep God die vrug van die Gees! Want 'n
lewe in God se LIEFDE , skep in ons liefde! 'n Lewe in God se BARMHARTIGHEID
skep in ons nederigheid en vriendelikheid; 'n Lewe in God se GENADE skep in ons
vrede en vreugde; 'n Lewe in God se GOEDHEID skep in ons goedhartigheid en
getrouheid; en 'n lewe met God in sy LANKMOEDIGHEID skep in ons geduld en
selfbeheersing. Dit is hoe God ons kliphart verwyder en ons 'n nuwe hart gee, deur
sy Gees te gee waarin ons in sy liefde as God met ons kan leef. Ds Petrus.

Vrydag

Jes. 44: 20 — 23; Eseq. 36: 24 — 30; Gal. 5: 16 — 26. Teks Gal 5: 25 Ons lewe deur
die Gees; laat ons ook wandel deur die Gees. Tema: "God skep in ons die vrug van
die Gees deur met ons as God in sy liefde te wandel." Ons kan nie met God in en
met ons verdraaide deugde saamleef nie. Ons kan nie binne God se LIEFDE as
Vader wandel in liefdevolle losbandigheid en onreinheid nie. Sy liefde waarin Hy met
ons leef en ons met Hom laat leef, breek hierdie verdraaie opvatting binne in ons,
nes God beloof het: Hy sal ons kliphart wegvat. Sy teenwoordige liefde skep in ons 'n
liefde wat net liefde is, nie liefdevolle losbandigheid nie, net soos Hy onderneem het
om vir ons 'n nuwe hart te gee. Ons kan nie binne God se GENADE as Vader leef en
wandel in vreugdevolle vyandskap en vredevolle haat nie. Sy genadevolheid waarin
ons leef, verbreek hierdie verdraaide opvatting in ons en skep in ons vreugde en
vrede wat nie verdraaid en verwring is nie. Ons kan nie in die sekuriteit van God se
GOEDHEID met Hom saamleef met 'n lewensingesteldheid van goedhartige
skeuring en verdeelheid nie. God se goedheid breek in ons hierdie verdraaide
opvatting en skep in ons 'n goedhartigheid wat nie vals is nie. Ons kan nie in die
geborgenheid van God se LANKMOEDIGHEID met ons leef in selfbeheersde
dronkenskap of geduldige hardnekkigheid nie. Deur met ons in sy lankmoedigheid
saam te leef, en ons met Hom te laat wandel, breek Hy hierdie ondeug in ons en
skep in ons geduldigheid en selfbeheersing. Ons kan nie met God as ons
BARMHARTIGE Vader wandel in nederige hoogmoedigheid nie. Sy teenwoordige
en deurleefde barmhartigheid breek ons hoogmoed en skep in ons nederigheid. Die
Here se liefde bréék ons verdraaide opvattings sodat ons nie van ons ondeugde ons
"deugdevolle " praktyke kan maak nie. Preek beskikbaar op Google

by ngkekrlevubu.co.za Ds Petrus.



